
Questi-online webgunean sortua

Aurkezpena

Ikusi bideoa

Eguraldiari buruzko sekuentzia honetan ariketa 
hauek egingo dituzu:
- Bideo bat ikusi eta galderei erantzun.
- Elkarrizketa irakurri eta lexikoa landu.
- Elkarrizketa batzuk entzun eta baieztapen 
bakoitza nork egin duen asmatu.
- Taldean jarri eta gaiari buruz hitz egin. 

Ikusi June Ansoleagari egindako elkarrizketa eta erantzun galderei.

Oro har, Euskal Herriko eguraldia…

□  oso aldakorra da.
□  nahiko eskasa da.
□  txarra da kostaldean eta ona Nafarroako 
hegoaldean.

Zein da eguraldia kontsultatzeko 
modurikerabiliena?

□  Telebista eta irratia.
□  Mugikorra.
□  Pertsonaren araberakoa da.

Zer dio aurreikuspenaren  fidagarritasunari 
buruz?

□  Haiek aste osoko joera ematen dutela.
□  48 ordukoak erabateko fidagarritasuna daukala.
□  Egunetik egunera aurreikuspenak fidagarriagoak 
direla.

Zein da gehien gustatzen zaion urtaroa?

□  Egun luze eta argiak dituztenak.
□  Uda, batez ere 25 gradutik pasatzen denean.
□  Negua, nahiz eta gogorra izan.

Irakurri testua

Zer jantzi, zer egin asteburuan, nora joan oporretara… Egunerokoan, erabaki asko hartzen ditugu 
eguraldiagatik. Eta gure umorean ere eragiten du: eguzkia badago, pozik irteten gara kalera; euria 
egiten badu, aldiz, tristeago igarotzen dugu eguna. Beraz, eguraldia, garrantzitsua da guretzat. Baina 
nola jakiten dugu zer eguraldi egingo duen? Telebistaren bidez? Irratian entzuten dugulako? Ala 
Interneten begiratuta?

OBSESIOA EGURALDIAREKIN

June Ansoleaga (Sopela, 1987) ETB1eko Eguraldia saioaren aurkezlea da. Asteburuetako eguraldiaren 
iragarpena egiten du. “Lau urte egin nituen albistegietan lanean, eta kasualitatez etorri zitzaidan 
Eguraldia aurkezteko aukera. Erronka bat izan zen, ez nuen aurkezle izateko asmoa, baina gaur egun 
oso pozik nago, eta nire ametsetako lana da”.
Ansoleagaren iritziz, euskaldunok obsesio-apur bat dugu eguraldiarekin: “Euskal Herriak lotura 
handia du itsasoarekin, abeltzaintzarekin eta nekazaritzarekin. Gainera, eguraldia asko aldatzen da 
kostaldetik hegoaldera, eta Nafarroan eta Bizkaian ez du inoiz eguraldi bera egiten. Ez hori bakarrik, 
egunetik egunera ere aldaketa handiak izaten ditugu. Horregatik, interes handia sortzen du”.

Irakurri elkarrizketa osoa eta lotu lodiz idatzitako hitzak bere esanahiarekin.

EGURALDIA NON KONTSULTATU
Eguraldiaren iragarpena ezagutzeko bide asko ditugu. “Nekazariek eta 
abeltzainek, adibidez, zerura begiratzen dute, bihar zer eguraldi egingo 
duen jakiteko. Gazteek, ordea, Internet edo sare sozialak kontsultatzen 
dituzte, eta mugikorrerako aplikazioak ere jaisten dituzte. Beste 
batzuek, aldiz, nahiago dute telebistan ikusi, informazio gehiago 
ematen dugulako”. Ansoleagaren ustez, pertsona bakoitzak bere ohitura 
du.
Hala ere, adineko pertsona askok tenporak erabiltzen jarraitzen dute. 
Urtaro-aldaketen aurretik izaten dira (martxoan, ekainean, irailean eta 
abenduan), eta hurrengo hiru hilabeteetan egingo duen eguraldia 
zehazten dute. “Ez dute oinarri zientifikorik. Ohiturekin zerikusia dute, 
eta ezin dira iragarpen zehatz bat egiteko erabili. Hala ere, jende askok 
jarraitzen ditu, eta iristen direnean guk ere aipatzen ditugu”, azaldu du 
Ansoleagak.

IRAGARPENEN FIDAGARRITASUNA
Esan bezala, zenbait erabaki hartzeko, eguraldiaren iragarpena kontsultatzen dugu, baina fidagarriak al dira 
iragarpenak? “Epe laburreko pronostikoak oso seguruak dira, 24, 48 eta 72 ordukoak. Hortik aurrera, jaitsi 
egiten da fidagarritasuna”. Hala ere, horrek ez du esan nahi pronostikoa ez denik beteko, baina zailagoa da 
asmatzea.
Ansoleagari udaberria eta uda gustatzen zaizkio bereziki, argi gehiago dagoelako eta tenperatura epelagoa 
delako. “Neguak oso gogorrak izaten dira Euskal Herrian, eta loreak irteten hasten direnean, poztu egiten 
naiz”. 

  

Eragin Gertatzeko probabilitatea

Aurkezlea Ondorioak ekarri

Iragarpena Abereak zaintzen dituen pertsona

Albistegia Berriak ematen dituen programa

Erronka Zerbait gertatuko dela aditzera ematea

Abeltzaintza Udaberria, uda, udazkena eta negua

Nekazaritza Abereak zaintzeko lanbidea

Abeltzaina Zailtasun eta garrantzi berezia agertzen duenari aurre egitea

Urtaroa Lurra lantzeko lanbidea

Fidagarritasuna Programa edo ikuskizun bat publikoarentzat gidatzen duena.

Hitzak Esanahia

Elixabet Isasi Izarne Imaz Aiora 
Urdangarin

Mikel Martinez

Umore aldetik oso 
garrantzitsua da.  

Jaiki eta egiten duen 
lehenengo gauza da.

Irakaslea denez, umeekin 
zer egin jakiteko.  

Googlen begiratzen du.  

Zer eguraldi egingo duen 
jakitea garrantzitsua da 
autoa hartu behar 
baduzu.  

Nork esan du?
Entzun gazte hauei egindako elkarrizketak eta esan nork zer esan duen.

Eta zuk?
Jarri taldean eta komentatu zure lagunekin:

- Zuek non begiratzen duzue zer eguraldi
egingo duen?
- Zergatik uste duzue dela hain
garrantzitsua eguraldia gure artean?
- Zergatik hitz egiten da hainbeste
eguraldiaz?
- Zein da gehien gustatzen zaizun
urtaroa?

Transkripzioa

Ikusi bideoa

Euskaldunok obsesioa al dugu eguraldiarekin?

Nik uste dut apur bat baietz obsesioa daukagula edo interesa. Azkenean, Euskal Herria, eguraldiari dagokionez,

aldaketa asko dituen herria delako. Ez dugu, adibidez, eguraldi berdina izaten kostaldean edo Nafarroako

hegoaldean eta, horrez gain, nekazaritzarekin, arrantzarekin edo abeltzaintzarekin lotura handia izan eta duen

herria garelako. Orduan, nik uste dut kuriositate handia dugula eguraldiarekiko.

Zure ustez, zein euskarri da erabiliena eguraldia kontsultatzeko?

Nik uste dut pertsonaren arabera dela. Jende gazte askok, adibidez, mugikorrean bertan kontsultatu egiten du,

eguneroko aplikazio hori erabilita. Beste askok, telebista edo irratia ere erabiltzen dute nahiago dutelako pertsona

batek zuzenean kontatzea baina, nik uste dut, denak direla bateragarriak eta pertsonaren arabera dela.

Zein fidagarritasun du eguraldiaren aurreikuspenak?

Ba handiena, eguraldi-iragarpenaren arabera fidagarritasunik handiena, egunean bertan eta 48 ordura egiten dena

da. Hala ere, ordutik aurrera ere egiten dira, guk esate baterako igandetan aste osoko joera ematen dugu. Horrek

ez du esan nahi beteko ez denik baina, aipatutakoa, fidagarritasunik handiena 24-48 ordura egiten dena da.

Ze urtaro duzu gustukoen?

Nik gustukoen, dudarik gabe, udaberria eta uda, egun luzeak, argiak izaten direlako. Gainera, Euskal Herrian

kontuan hartu behar dugu udazkena eta, batez ere, negua oso garai gogorrak izaten direla, hotz handia egiten

duela, euria ere asko egiten duela eta horregatik nahiago dituk egun argiagoak eta baita udako beroa, ez du bero

handirik egiten hemen baina bueno 20-25 gradu izatea ere niri gustatzen zait.

1. IRITZIA: ELIXABET
ESATARIA: Jaiki eta non begiratzen duzu zer eguraldi egiten 
duen?
ELIXABET ISASI: Egunero jaiki eta lehenengo gauza 
telefonoko mugikorrean datorren aplikazioan begiratzen dut 
eguraldia, beti ere jakiteko zer arropa jantzi.
ESATARIA: Zergatik da garrantzitsua eguraldia gure 
egunerokoan?
ELIXABET ISASI: Esan dudan bezala, Euskal Herrian ezin 
da inoiz jakin zer eguraldi egingo duen, orduan goizetan 
jakiteko zer jantzi, zer ez jantzi, aterki batekin atera edo ez, 
beti badaezpada ere, ateratzen dugu baino… eta 
badaezpadakoak eraman edo ez eraman jakiteko.
ESATARIA: Zergatik hitz egiten da hainbeste eguraldiaz?
ELIXABET ISASI: Azken finean eguneroko gauzetan ez 
dakigunean zertaz hitz egin, zerbait erraza delako, hemen 
joko asko ematen duelako eguraldiaz hitz egiteak. 

2. IRITZIA: IZARNE IMAZ
ESATARIA: Jaiki eta non begiratzen duzu zer eguraldi egiten 
duen?
IZARNE IMAZ: Mobilean.
ESATARIA: Zergatik da garrantzitsua eguraldia gure 
egunerokoan?
IZARNE IMAZ: Bueno ba, oporretan nagoenean, edozein plan 
egiteko beti inportantea delako, eta lanean irakaslea naizen 
aldetik, umeekin edozein ateraldi edo zerbait egiteko ere beti 
kontutan edukitzen dugulako.
ESATARIA: Zergatik hitz egiten da hainbeste eguraldiaz?
IZARNE IMAZ: Ezezagunen artean tema errazena delako.

3. IRITZIA: AIORA URDANGARIN
ESATARIA: Jaiki eta non begiratzen duzu zer eguraldi 
egiten duen?
AIORA URDANGARIN: Daukat aplikazioa mobilean 
(mugikorrean) eta hortxe begiratzen dut. Egunean gainera 
orduka jartzen du eta dena begiratzen dut, ondo.
ESATARIA: Zergatik da garrantzitsua eguraldia gure 
egunerokoan?
AIORA URDANGARIN: Segun zer plan egin behar duzun 
edo kotxea hartu behar baduzu karreterarako (errepiderako) 
edo edozer gauzatarako baliagarria da jakitea, nik uste dut, 
aurretik zer eguraldi egin behar duen.
ESATARIA: Zergatik hitz egiten da hainbeste eguraldiaz?
AIORA URDANGARIN: Ba beste konbertsaziorako 
(elkarrizketatarako) beste gairik ez dagoenean, ba denok 
jotzen dugu eguraldiaz hitz egitera.

4. IRITZIA: MIKEL MARTINEZ
ESATARIA: Jaiki eta non begiratzen duzu zer eguraldi egiten 
duen?
MIKEL MARTINEZ: Ba Google-en jarri eguraldia Donostian 
eta agertzen den web orrian. Osea, ez daukat aplikaziorik.  
ESATARIA: Zergatik da garrantzitsua eguraldia gure 
egunerokoan?
MIKEL MARTINEZ: Planak egiterako garaian, garrantzitsua 
iruditzen zait eguraldi ona edo txarra egiten duen jakitea eta, 
batez ere, umore aldetikan (aldetik).
ESATARIA: Zergatik hitz egiten da hainbeste eguraldiaz?
MIKEL MARTINEZ: Denok dakigu zerbait eguraldiari buruz 
eta beti erraza da horri buruz hitz egitea.

Nork esan du?

